
Cumann Camógaíochta Chois Fharraige
1981-2011

Tá an cumann seo againne 30 bliain ar an bhfód i mbliana agus tá muid ag
dul ó neart go neart. Bhí cóisir cheiliúrtha againn in Óstán na Páirce i mí
Márta seo caite agus ba í Geraldine McGrath, Cathaoirleach Choiste

Chontae na Gaillimhe, a bhí mar aoi speisialta. Bhronn sí boinn ar na foirne faoi
9, faoi 10, faoi 11, faoi 13 agus faoi 16 mar gheall ar na comórtais a bhuaigh siad
i rith na bliana 2010/2011. Bhronn sí Gradam Imreoir na Bliana ar na buaiteoirí
faoi 9, 10, 11, 12, 13, 14, 15, 16, 18 agus sóisir. Bhí an-oíche ag chuile dhuine den
183 a bhí ann agus an ceol á chasadh ag Buckley agus a Chairde.

Geraldine Mc Grath ag bronnadh Gradam Imreoir na Bliana
ar Ghráinne Ní Ghaoithín.

An Bhratach is fearr sa bParáid.
Sorcha Ní Fhrighil, Dearbhail Ní Chaoimh, Sarah Comerford,
Sorcha Ní Bhraonáin agus Neil Ní Chonluain.

Bhí an fhoireann faoi 14 páirteach i bhFéile na nGael i mí
an Mheithimh. Chaith na cailíní as Camros (Co. Laoise)
an deireadh seachtaine i gCois Fharraige. D’imir muid
cluichí in aghaidh Chamrois, Cheapach Choinn agus an
Chairn Mhóir agus cé nár bhuaigh muid, chuir chuile
chailín den phainéal de 24 an-troid suas. Bhí paráid
mhór i mBaile Locha Riach Dé hAoine, an 22
Meitheamh, áit a raibh os cionn míle imreoir as chuile
chontae sa tír ag máirseáil. Bhuaigh an cumann seo
againne an duais don Bhratach is Fearr sa bparáid. Ba é
Philip Robinson (nach maireann) as an gCré Dhubh a
rinne an bhratach seo i 1981. Chuir Danny Wallace
maisiú air i mbliana agus chuidigh sé go mór linn.

Roghnaíodh cúigear ón gcumann ar phainéal na
Gaillimhe faoi 14 i mbliana; Neil Ní Chonluain, Sorcha
Ní Fhrighil, Dearbhail Ní Chaoimh, Sarah Comerford
agus Sorcha Ní Bhraonáin. Agus bhí beirt ón gcumann
ar phainéal faoi 16 na Gaillimhe; Ciara Ní Churraoin
agus Darina Ní Chollanáin. Nár laga Dia iad ar fad.

D’éirigh leis an bhfoireann sóisir Sraith an Chontae a
bhuachaint i mbliana nuair a bhuail siad na Brídeoga le
dhá chúilín sa gcluiche ceannais. Nuair a d’imir an dá
fhoireann ar an gcéad lá, chríochnaigh siad cothrom tar
éis am breise. Ar an dara lá, bhí an-fhéachaint ann arís:
Cois Fharraige chun cinn ag leath ama le cúilín amháin!
Tháinig na Brídeoga ar ais sa dara leath, chuaigh dhá
chúilín chun tosaigh ach fuair Cois Fharraige cúl agus
cúilín (in aghaidh na gaoithe) agus thug siad leo an
Corn! Cóisir eile i mbliana!

Tá an nádúr lán de rudaí deasa
A tharlaíonn i rith na bliana.

Bíonn an ghaoth ag séideadh chuile lá. 
Caoirigh ag breith,
An ghrian ag taitneamh
Go láidir sa samhradh.

Is maith le chuile dhuine an nádúr
Mar bíonn go leor rudaí ag tarlú!
Ciarán Ó Tuathail 2A2

*  *  * 
Tá an nádúr thar barr
Ná mill é, taisteal sa gcarr!
Is maith liom a bheith ina lár
Bíonn sé ag fáil níos fearr is níos fearr!
Sinéad Ní Mhaoláin

*  *  * 
San oíche airíonn mé an ghaoth
Bíonn sí ag séideadh síoraí 
Cloiseann mé an torann beagnach gach oíche
Nuair a bhíonn an ghaoth ann
Is na brainsí ag bualadh in aghaidh na fuinneoige.

Nuair a dhúisím an lá dár gcionn
Duilleoga ar fud na háite taobh amuigh
Ach ar nós gach rud tá crainnte go hálainn
Is iad ag fás thart timpeall gach baile.

Níl tada chomh maith leis na crainnte
Bronnann  siad príobháideachas ort
Níl aon duine i do mhullach
Is crainn mar theorainn.
Tá crainnte ann do na héin
Tá crainnte ann don tine chnámh
Tá crainnte ann don phicnic faoina scáth
Tá crainnte ann don chluiche “i bhfolach”.
Susanne Ní Chualáin 2A2

*  *  * 

Tá aimsir is bealaí difriúla ag gach séasúr.
Nuair a bhíonn séasúr amháin thart
Tagann ceann eile ina áit.

San earrach tosaíonn gach rud nua ag fás. 
Osclaíonn an bláth.
Lus an chromchinn.

Sa samhradh bíonn na laethanta go deas fada.
Bíonn an ghrian amuigh ag scalladh anuas
Bíonn sí lán le brí!

Sa bhfómhar titeann na duilleoga ó na crainnte.
Tosaíonn na tráthnónta ag fáil dorcha arís.

Sa ngeimhreadh tagann an fuacht.
Agus uaireanta bíonn na sléibhte thuas
Bán leis an sneachta.

Seo é obair an nádúir.
Gach séasúr difriúil is álainn ina bhealach féin.
Tá an nádúr beo, ag gluaiseacht i ngan fhios
Seo rud nach bhfuil duine ar bith in ann a athrú.

Is déanann an nádúr é seo arís is arís eile.
Sinéad Seoighe 2A2

*  *  * 
Tá an nádúr timpeall anseo an-deas
Tá na hainmhithe is bláthanna thar barr.
Tá na crainn ghlasa go hálainn
Agus nuair a thiteann duilleoga
Titeann siad i ngach áit!
Seán Ó Nualláin Ó Tuathail

*  *  * 
Tá clabhtaí sa spéir
Tá bláthanna sa bhféar 
Tá na laethanta níos faide
Tá an t-earrach anseo.

Tá an ghrian ag scalladh 
Tá sé ag fáil níos teo
Cloisim an chuach 
Gach tráthnóna amuigh.

Is breá liom an t-earrach 
Is séasúr an-deas í
Nuair a imíonn an t-earrach 
Imíonn an chuach.

Tá rud éigin san earrach
Atá níos fearr ná an samhradh;
Is rud é nach bhfuil mé in ann 
A scríobh síos ar pháipéar!
Ciarán Seosamh Ó Fatharta 2A2

*  *  * 
Ó nach iontach muid anois
Muid ag taisteal inár gcarr.
Nach muid a bhíonn go tuirseach
Ag strus agus ag an trácht,
Muid ag tiomáint anonn is anall
Is gnó againn i ngach áit.

Ní raibh an faisiún ag ár sinsir
Nuair de shiúl naa gcos
A thug siad leo an lá,
Folláin agus spleodrach 
Ag spágáil i ngach áit.

Anois is an saol dá thachtadh
Ag astaíochtaí agus drámhaíl
B’fhiú dúinn sampla sin ár sinsear
A thógáil suas
Agus an bóthar a shiúl!
Aoife Ní Chadhain

42Biseach2011

Níor chaill an fhoireann seo
cluiche ar bith – sraithe ná
craoibhe – in 2011. Bhain siad
barr an tábla ina ngrúpa sa
chraobhchomórtas agus áit sna
babhtaí ceathrú ceannais amach
le buanna ar an gCaisleán Gearr,
Ard Rathain, Cill Chon Iarainn
agus Creachmhaoil;
chríochnaigh a gcluiche grúpa le
Naomh Tomás ar comhscór.
Bhuaigh siad ar na Sáirséalaigh
0-10 in aghaidh 0-4 sa chluiche
ceathrú ceannais i mBaile
Átha’n Rí. Bhí bua iontach ag na
Breathnaigh ar
Thíneacha/Mainistir/Dún
Daighre sa chluiche
leathcheannais. Bhí tús lag ag na
Breathnaigh sa chluiche sin a
imríodh i mBéal Átha na
Sluaighe. Bhí siad 1-3 go 0-1
taobh thiar tar éis 8 nóiméad,
ach ansin léirigh siad an croí
agus na scileanna a d’fhág do-
chloíte iad i gcaitheamh na
bliana. Tháinig siad ar ais de réir
a chéile go dtí go raibh an dá
fhoireann ar comhscór, 1-7 araon

ag leath-am. Chuir na
Breathnaigh a gcloigne chun
cinn sa dara leath agus fuair siad
an lámh in uachtar ar a gcéilí
comhraic sa deireadh le 2-13 in
aghaidh 1-10.

Bhí an lucht tacaíochta ag
méadú de réir mar a bhí an
fhoireann ag dul ar aghaidh
agus bhí an slua ba mhó fós
cruinnithe le tacú leo sa chluiche
ceannais in aghaidh Naomh
Tomás i mBaile an Doirín. Agus
nach acu a bheadh an t-ábhar
ceiliúrtha roimh dheireadh an
lae! Cé gur scóráil na
Breathnaigh cúl go luath sa
chluiche nuair a tharraing Fiach
Ó Béarra ar liathróid a tháinig
isteach ó bhuille saor le Seán Ó
Finneadha, is ag Naomh Tomás
a bhí an lámh in uachtar sa
chuid eile den chéad leath agus
bhíodar sé phointe chun tosaigh,
1-11 go 1-5, ag leath-am. Ach bhí
teacht aniar i bhfoireann seo na
Gaeltachta agus ní raibh fonn ar
bith orthu géilleadh. Chuir siad
cath fíochmhar suas sa dara

leath. Bhí an dá fhoireann ar
comhscór, 1-14 in aghaidh 1-14,
agus 59 nóiméad caite nuair a
fuair na Breathnaigh buille saor
40 méadar amach ó chúl Naomh
Tomás. Ba é Seán Ó Finneadha a
thóg agus, faoi mar a rinne sé
naoi n-uaire roimhe sin sa
chluiche, sheol sé an sliotar go
cruinn agus go hard thar an
trasnán agus bhí an bua ag
Mícheál Breathnach le haon
phointe amháin, 1-15 in aghaidh
1-14.

Bhí foireann Sóisear C ag na
Breathnaigh freisin in 2011, an
chéad bhliain a raibh dhá
fhoireann iomána fásta ag an
gCumann, ócáid stairiúil eile!
Bhí rith maith ag an bhfoireann
Sóisear C sna cluichí grúpa, ach
tháinig deireadh leis an rith sin
in aghaidh an Chairn Mhóir i
gcluiche ceathrú ceannais.

Bhí bliain mhaith ag na
Mionúir freisin; cháiligh siad as
a ngrúpa ach níor éirigh leo sa
bhabhta ceathrú ceannais le
Cumann Pádhraic Mac Piarais.

Iománaíocht i gCois Fharraige
– Bliain stairiúil ag Cumann Mícheál Breathnach

Tomás Ó Ceallaigh

B
liain stairiúil a bhí in 2011 do Choiste Iomána Chumann Mícheál
Breathnach. Ba é buaicphointe na bliana gan amhras ar bith an cluiche a
imríodh ar an 5 Samhain i mBaile an Doirín nuair a bhuaigh an

fhoireann Sóisear B Craobh an Chontae gur cháiligh don ghrád Sóisear Aden
chéad uair, céim mhór eile sa dul chun cinn atá déanta ag an bhfoireann ó
bhíodar sa ghrád Sóisear C Speisialta in 2004. As sin go Sóisear C, ansin go
Sóisear B in 2007, agus anois beidh siad ag imirt sa Chraobhchomórtas Sóisear
Ain 2012.

Biseach201147

Ba cheart an aois vótála
a ísliú ó 18 go 16!

Cóilín Ó Coileáin

C
loisim díospóireacht anois is
arís ar an aois vótála a ísliú go
sé déag agus caithfidh mé a rá

go bhfuil mé go mór ina fhabhar.

Luíonn sé le reasún go mba
cheart an aois a ísliú mar gurb iad
an t-aoisghrúpa óg seo na daoine is
eolasaí faoi chúrsaí vótála. I staidéar
a rinneadh, scóráil an t-aoisghrúpa
15-17 i bhfad níos airde ar
cheisteanna polaitíochta ná iad seo
idir 24-25.

Sa rang OSSPdéantar
bréagthoghcháin agus toghcháin
comhairlí scoláirí a reáchtáil.
Seasann muide, na daoine óga, mar
iarrthóirí, tagann polaiteoirí mar
aoichainteoirí is ceistíonn muid iad,
foghlaimíonn muid cén chaoi a
n-oibríonn an ionadaíocht
chionmhar agus ní bhíonn uainn
ach seans ár dtaithí a chleachtadh.
Ach an dtugtar seans dúinn? Beag
an baol! Fágtar faoi na seanleaids é a
vótálann de réir paisin don pháirtí
céanna dár vótáil a sinsir, beag
beann ar cé is oilte don jab.

Tá 16 óg ach ní hé sin le rá nach
bhfuil déagóir in ann cinneadh
ciallmhar a dhéanamh. Is iomaí
ógánach sé bliana déag atá níos
ciallmhaire ná ógánaigh ocht
mbliana déag atá ag blaiseadh den
tsaoirse mar mhic léinn ollscoile is
mar oibrithe den chéad uair. Tá sé
tamall ó bhí siadsan ag staidéar
OSSP. Ní fiú leo dul abhaile le vótáil
is iad ina gcónaí as baile. Fágtar an
vóta gan caitheamh. De réir na
staitisticí is iad an t-aoisghrúpa ó
18go 25 an dream is lú a vótálann. 

Cruthaíodh i Hannover na
Gearmáine nuair a tugadh an vóta
d’ógánaigh sé bliana déag gur úsáid
56% díobh é i gcomparáid le 49%

díobh siúd a bhí idir  ocht déag agus
fiche cúig. 

Daonlathas an córas polaitíochta
atá againnne anseo.  Ciallaíonn seo
go bhfuil cead ag saoránaigh na tíre
a dtuairimí a thabhairt faoi ritheacht
na tíre.  An bhfuil sé daonlathach
vóta a choinneáil ó dhaoine atá ag
fágáil na scoile agus a chead acu? Tá
cead ag daoine an scoil a fhágáil ó
bhíonn siad sé déag agus tá
ógánaigh ag fágáil. Tá siad seo ag
íoc cánach má tá siad ag saothrú.
Cén fáth nach féidir leo breith a
thabhairt faoi cén chaoi a gcaitear a
gcuid airgid? Cén fáth nach dtugtar
cead do dhaoine óga a dtuairimí a
nochtadh faoin gcóras oideachais?
Nach iad is oilte tuairimí a bheith
acu faoi. 

Daoine óga sé bliana déag, agus
go deimhin faoi sin, a thoghann
comhairlí scoláirí, Comhdháil na
nÓg agus Dáil na nÓg ar fud na tíre
agus nach fónta mar a oibríonn siad.
Agus cheapfainn go n-aontódh sibh
gur bean ábalta ina post í Emily
Logan, Ombudsman na nGasúr.
Chuala mé agallamh léi ar an teilifís
agus bhí sí ag caint ar dhaoine óga a
ghlac a seans í a chur faoi agallamh
sul má toghadh í. Cinneadh
eolasach ó dhaoine ciallmhara.

Bítear ag clamhsán faoi easpa
cearta daonna i dtíortha cosúil le
Nicearagua agus Cúba ach tugtar a
gcearta daonna vótála dóibh siúd
atá sé bliana déag agus san Iaráin
cúig déag an aois vótála. Tá sé in am
againn a theacht amach as an aois
dhorcha agus an aois vótála a ísliú.

Na
Daoine Bochta

Séamus Ó Conaire

Lá amháin chuaigh siad ag baint na
bhfataí chun airgead a fháil orthu ach
bhí na fataí scriosta ag an nGorta mar
a dúirt mé. Thosaigh Pádhraic agus
Séamus ag caoineadh mar nach raibh
siad in ann airgead a fháil de bhrí
nach raibh fataí acu. Bhí orthu
airgead a fháil le tabhairt don fhear a
mba leis an teach agus an garraí. 

Tháinig an fear an lá sin. Tomás an
t-ainm a bhí air agus ní raibh aon
Ghaeilge aige. Chuir sé amach a lámh
le haghaidh an airgid ach ní bhfuair
sé pingin rua. Chaith sé an bheirt
amach as an teach. Bhí siad ag
caoineadh le trua dóibh féin – bhí
siad fágtha gan an díon féin os a
gcionn! 

Chonaic seanbhean an bheirt ag
dul an bóthar. Dúirt sí leo a dhul
suas ar an bportach agus go
bhfeicfeadh siad dhá chloch mhóra
mhillteacha thuas ansin agus go
raibh spás faoi na clocha dóibh le
cónaí ann. Dúirt sí leo go mbíodh
daoine ina gcónaí ann fadó.
Chaitheadh siad ó earrach go fómhar
ann chuile bhliain. Ansin théadh siad
chun cónaí le cairde ar feadh an
chuid eile den bhliain.

Ghlac Pádhraic agus Séamus
buíochas leis an tseanbhean. Chuaigh
siad suas an lá sin agus chuir siad
fúthu faoi scáth na cloiche. Sa
ngeimhreadh théadh siad go dtí
teach na seanmhná. Choinnigh orthu
mar seo go dtí go bhfuair Pádhraic
bás. Ansin chuaigh Séamus go
Sasana chun obair a fháil. 

Tháinig sé ar ais tar éis dhá bhliain
agus rinne sé teach. Phós sé bean as
Contae an Chláir agus mhair siad go
sona sásta ina dhiaidh sin.

F
adó sa mbliain 1845, bhí beirt
leaids ina gcónaí i gConamara
sa teach céanna. Bhí garraí

mór fataí ar chúl an tí. Ach scrios
an Gorta Mór a bhí in Éirinn an
bhliain sin na fataí orthu. Ag an am
céanna bhí an fear seo as Sasana ag
tógáil cíosa ón mbeirt ar an teach.
Pádhraic agus Séamus na
hainmneacha a bhí ar an mbeirt
fhear.

